
EDITORIAL

Hai case catro anos pechabamos a última 
das revistas editada polo Centro de Estudos 
do Corgo. A Corga nº 6 viña a ser toda unha 
homenaxe a un dos membros máis ilustres da 
familia Arumes-CEC, Xosé Enrique Casanova, 
que nos deixaba loitando contra unha das lacras 
dos nosos montes, os incendios forestais. Dende 
aquela, a tristura xeneralizada fixo que a entidade 
invernase á espera de novos pulos cos que seguir 
investigando sobre o noso concello.

Co tempo, vellos colaboradores xunto con novos 
investigadores foron achegando os seus traballos 
e o número 7 da revista (que tes entre mans) 
foi collendo forma. Agradecemos a Xaime Félix 
López, Arlindo, por outra nova achega a este 
número, co que pecha a triloxía titulada “Entre a 
Terra de Chamoso e a Riba de Neira: organización 
territorial (Séculos VI a XX)” na que realiza un 
estudo meticuloso das distintas parroquias do 
concello buceando na documentación histórica. 
Xunto a el outro veterano membro da revista, 
Javier Gómez Vila, que investigou xunto con 
María José López Caldeiro sobre a Vía Künig, un 
dos proxectos culturais que máis ilusión creou no 
Corgo nos últimos tempos.

Dous escritores habituais, e membros da Xunta 
directiva, Mª Consuelo Vázquez e Mario Outeiro, 
apostaron por darnos a coñecer dous personaxes 

importantes para o concello: Benedicta Sánchez 
e Jesús Abuín, respectivamente. A primeira fixo 
que o Corgo fose coñecido a nivel internacional. 
O segundo leva décadas traballando para que 
os propios corgueses saibamos máis da nosa 
historia. Grazas os dous por facernos sentir 
orgullosos das nosas raices.

A revista remata coa achega dun novo investigador 
da familia CEC, Óscar González Murado, crego de 
varias parroquias do Corgo que nos dá a coñecer 
aos cregos históricos dos distintos arciprestados 
do concello facendo unha revisión detallada da 
documentación eclesiástica histórica.

Queremos agradecerlles a todos/as eles/as por 
darnos un pouco máis de luz sobre o que fomos 
e somos, aos lectores que nos animan a seguir 
investigando e por suposto ao concello do Corgo 
por apoiarnos economicamente nesta empresa. A 
todos vós, un millón de grazas e ata o vindeiro 
número!

O CONSELLO EDITORIAL

